
পদাতিক অলেখ অপাৰ স্থিৰ যোদ্ধা।

চানুৰ মুষ্টিক তোষল বল্লভ হেন

বীৰ নাই তিনি ভুবনত। এওলোকে

ৰাখে দেহ মোৰ, অতি সাৱধানে নিতে।

তথাপিতো যেন ৰৈ ৰৈ মৃত্যুৰ বাতৰি

কৈ যায় কোনোবাই কাণে কাণে মোৰ।

কালি সপোনত দেখিলোঁ অদ্ভুত। মই

যেন দিগম্বৰ হৈ গাধৰ পিঠিত

উঠি গৈছোঁ দখিণ ফালে ৰঙ্গামালা

পিন্ধি। বিকট শবদে ঘৰৰ চালত

পৰি মাতে যেন হুদুয়ে ফেচাই। ঘোৰ

আপদিয়া মাতে যম ডাকিনীয়ে মাতে

মাজ নিশা। ৰদত ঠিয় দি চাওঁ যদি

অকস্মাৎ ছায়াঁত নেদেখো মূৰ মোৰ।

কিবা অদভুত কথা। ভয় যে নকৰোঁ

তথাপিও। নাৰদৰ বাক্য যদি সচাঁ

হয়, মোৰ প্ৰাণ বৈৰী কৃষ্ণ গোপ

নৌ পাওঁতেই কাষ বধাম দূৰতে,

তেতিয়া নিৰ্ব্বৈৰী হই ভুগিম পৃথিবী।

পিতা উগ্ৰসেন শত্ৰু বসুদেৱ আৰু

দৈৱকী ভনিটি আছে বন্দী হৈ সদা।

কোনো কুমন্ত্ৰণা কৰিবৰ পোৱা নাই

কোনো অৱসৰ।

দুৱৰী—দুৱৰী⸺

